
De Ferdinando traspariva in cea

A mente d’un politico profondo,

Un genio esteiso, e un spirito ch’ô l’ea

De progetti e de calcoli fecondo:

Ma indovinavi a-ô sguardo e ä so manea

Uña doppiezza in tutto e un fin segondo;

Ve paiva ch’ecclisasse fin e stesse

So virtù l'ambizion e l’interesse.

Ma un carattere affæto differente

Voî lezzeivi ne-i træti d’Isabella,

Ammiravi ne-ô corpo ô ciù avvenente

Un’anima a ciù candida e a ciù bella;

E un chêu chi ëa sccetto e bello comme a mente

Anzi questo ciù bello ancon de quella,

E pù sempre d’accordo quella e questo

E ne-ô grande e ne-ô giusto e ne l’onesto.

In lê veddeivi a l’aia de regiñe

In somma a ciù ammirabile e ciù assæ

Grande, che Elisabette, Catteriñe,

Marie Terese e scimili vantæ

Pe qualitæ brillanti e pellegriñe;

Perchè da scienza e de l’umanitæ

Fra tutte benemerita a s’è reisa

Con favorî do nostro Eroe l’impreisa.

Ma a testa de Colombo a l’ëa impagabile:

Veddeivi espresso ä fronte, a-i êuggi, a l’aia

Un genio d’uña forza incomparabile

E d’un’elevatezza straordinaia;

Veddeivi un ommo grande e insemme amabile,

E non zà uña grandezza immaginaia,

Nè un’amabilitæ ambigua ô finta,

Ma a veitæ ghe veddeivi in cea dipinta.

